
Viðvíkjandi uppskoti til løgtingslóg um loðsskyldu – Tingmál nr. 50/2002.

Jóhan Dahl løgtingsmaður hevur vegan seg sjálvan lagt fram uppskot um at áseta við lóg, at øll skip, sum eru yvir 50 brt. skulu nýta loðs, tá silgt verður inn og út av havn í Føroyum.

Tað undrar okkum, at eitt tílíkt uppskot kemur fram, uttan at vinnan er hoyrd. Vit heita tí á vinnunevndina um hoyringsrætt, tá málið kemur til viðgerðar. Í aðru atløgu hava vit hesar viðmerkingar til uppskotið.

Tað er eftir okkara tykki óskikkur at lóggeva í slíkum førum, tí landsstýrismaðurin hevur heimild til at seta neyðugar reglur í gildi sambært løgtingslóg nr. 165 frá 21.12.2001 um trygd á sjónum, sum eisini verður víst á í viðmerkingunum til uppskotið.

Tað man fara at gerast sera torført fyri ikki at siga ógjørligt at umsita eina tílíka lóg. Hvør skal hava eftirlit við og halda skil á, hvør og hvussu ofta skipari/stýrimaður hevur vitja ávísa føroyska havn seinastu fimm árini. Hvør skal gera vart við at skipari/stýrimaður hevur mist síni rættindi at sigla í ávísa føroyska havn. Hvar og hvussu skulu havnamynduleikar tryggja sær, at teir ikki brádliga fáa vitjan av heimildarleysum skiparum/stýrimonnum. Hvat hendir, um lógin av eini hvørji orsøk verður brotin. 

Nei hetta er ikki eitt umráði, lóggevast skal um. Vit eru ikki vitandi um hvørjar reglugerðir eru galdandi á økinum, men tað má verða upp til landsstýrismannin at umsita lógina um trygd á sjónum við skilagóðum, brúkiligum og neyðturviligum reglum.

Við heilsan,

FØROYA  REIÐARAFELAG

Jákup Sólstein, formaður 

